
Skýrsla um aukna frístundastarfsemi fyrir fatlað fólk 2020

Verkefni búsetusviðs Akureyrarbæjar

Styrkir frá félagsmálaráðuneyti vegna covid – 19.
Félagsmálaráðuneytið auglýsti styrki sem sveitarfélög gátu sótt í fyrir hópa sem höfðu fengið 
skerta þjónustu þá mánuði sem covid – 19 setti svip sinn á lífið í landinu og voru í viðkvæmri 
stöðu. Um var að ræða þrjú verkefni fyrir mismunandi hópa; fyrir fullorðið fólk, fyrir börn í 
viðkvæmri stöðu og fyrir fullorðið fatlað fólk.  Akureyrarbær sendi inn umsóknir um öll 
verkefnin og fékk úthlutað fjárhæð í öll verkefnin. 

Fatlað fólk 
Akureyrarbær sótti um stuðning fyrir tvö verkefni undir þessum hatti. 

1. Sumaropnun í Skógarlundi
2. Kvöldopnun í Laut – athvarfi fyrir fólk með geðraskanir

Málaflokkur fatlaðra – almenn markmið
Markmið með umsókninni var að búa til þjónustu sem myndi auka félagslega þátttöku 
fatlaðs fólks, sérstaklega þeirra sem höfðu fengið skerta þjónustu á covid tímanum. Með 
hefðbundinni mönnun er lítið hægt að gera til að bæta fólki þetta upp og auka færni þeirra 
sem fór frekar aftur á tímabilinu.

Sumaropnun í Skógarlundi
Sumarstarf í Skógarlundi var aukið þannig að í stað þess að hafa opið 4 klst. á dag var opið í 8 
klst. þær vikur sem þjónustan var í boði. Þannig fengu fleiri tækifæri til að koma, hitta aðra 
og taka þátt í skemmtilegu starfi. Flestir komu frá þjónustukjörnunum en einnig kom fólk 
sem býr í sjálfstæðri búsetu og heima hjá foreldrum. 
Framkvæmd
Alla daga var í boði listasmiðja, sögustund, leikfimi, hádegismatur, lifandi tónlist og kaffihús 
en svo var fyllt upp í dagskrána með margvíslegri afþreyingu. Leikfiminni stýrðu tveir 
íþróttafræðingar, einn starfsmaður Sumarfjörs hélt utan um listasmiðjuna, tveir starfsmenn 
Sumarfjörs höfðu umsjón með hádegismat og aðrir starfsmenn Sumarfjörs gengu í þau verk 
sem þurfti hverju sinni. Tónlistarfólk var svo fengið til að spila fyrir okkur seinnipartinn. 
Strax í upphafi kom í ljós að lítil aðsókn var í sögustundina, þess í stað vildi fólk frekar fá sér 
smá morgunkaffi og taka rólegt spjall eða grípa í spil. Aðrir fastir dagskrárliðir voru tiltölulega 
vel sóttir, þó mismikið á milli daga. Þegar leið á Sumarfjör var ljóst að það þyrfti að auka á 
sveigjanleika þess sem boðið var uppá hverju sinni. Áfram var haldið með auglýsta dagskrá 
en einnig var gestum boðið uppá virkni sem ekki var auglýst á hverjum tíma. Boðið var uppá 
óvænta atburði s.s. hundaheimsóknir, naglalökkun og slökun. Ætlunin var að vera einnig með 
hestaheimsókn en því miður var því ekki viðkomið.
Þar sem veður var gott megnið af tímanum sem Sumarfjör var í gangi vorum við mikið úti, 
vorum við oft með tónlist í gangi og vakti það einatt mikla lukku. Sápukúluvélar voru einnig 
dregnar fram reglulega og var mikið sport að reyna að ná sápukúlunum. 



Aðsókn í Sumarfjör var mjög góð. Fyrstu gestir voru mættir rétt eftir opnun og var stöðugur 
straumur yfir daginn. Sumir komu nokkrum sinnum yfir daginn, en algengst var að fólk dvaldi 
löngum stundum í Sumarfjöri. Samtala allra heimsókna var 718 en það þýðir að um 36 
einstaklingar voru í húsi á hverjum degi.
Hluti af því fjármagni sem fékkst var notað til að mæta þörfum nokkurra einstaklinga sem 
búa í þjónustukjörnum sem nýttu ekki Sumarfjörið en tilheyrðu sama markhóp. Þeir höfðu 
einangrast mikið  og þurftu sérstaka nálgun. Ráðið var sérstaklega í þessi verkefni og tókst 
mjög vel til.

Kvöldopnun í Lautinni.
Um að ræða stuðning fyrir geðfatlaða einstaklinga með því að ráða aukalega í Laut athvarf 
fyrir geðfatlaða ásamt því að hafa sérstaka kvöld opnun. Niðurskurður í þjóðfélaginu hefur 
bitnað illa á þessum hóp  og samkomutakmarkanir á síðustu mánuðum hafa skert möguleika 
þeirra verulega í  að  taka þátt í samfélaginu og njóta alls þess sem lífið hefur upp á að bjóða. 
Framkvæmd á kvöldopnun
Í sumar byrjuðum við með tilraunarverkefni og vorum með kvöldopnun einu sinni í viku. 
Fyrsta opnunin var 16. júní frá klukkan 18:00 til 22:00 og sú síðasta átti að vera 18. ágúst. 
Vegna COVID-19 náðum við einungis að vera með þessar opnanir frá 16. júní – 28. júlí. 
Til að byrja með hittist fólk í Lautinni til að taka þátt í fyrir fram ákveðinni dagskrá en eftir 3 
opnanir ákváðum við að bæta við kvöldmat hvert kvöld til að fá fleiri til að mæta. Til þess að 
geta áætlað hversu margir myndu borða fannst okkur nauðsynlegt að vera með skráningu 
fyrir matinn, þrátt fyrir það gat fólk samt alltaf mætt og verið með í dagskrá kvöldsins. Eftir 
breytingar byrjaði opnunin á kvöldverði og hófst fyrir fram ákveðin dagskrá í kringum 19:00-
19:30. Ekki var skilyrði að taka þátt í dagskránni og voru auðvitað allir velkomnir. 
Að meðaltali mættu 12 gestir á hverja kvöldopnun. Meðaltalið gefur þó ekki endilega rétta 
mynd af mætingunni þar sem það mæta 19 gestir í eitt skipti og 2 í annað. Afar fáir mættu 
þegar ekki var boðið uppá mat. Um leið og við buðum uppá mat komu mun fleiri og 
stemmingin var mun skemmtilegri. Þetta gæti verið ein ástæða fyrir mismunandi mætingu 
milli kvölda. 21. júlí mættu t.d 19 gestir og þá var boðið uppá pizzu á meðan það mættu bara 
2 gestir 7. júlí þegar það var ekki boðið uppá neinn kvöldmat.

Styrkur vegna þjónustu við fatlað fólk kr.
Tómstundarúrræði Skógarlundi 2.445.000
Persónulegur stuðningur við fatlað fólk 1.648.000
Laut athvarf f. geðfatlaða/þjónustukjarnar f. geðfatlaða 2.107.000

Alls 6.200.000


